Jongmense na Apartheid

Ds Wynand van Niekerk gee in die jongste Jonk-nuusbrief ‘n interessante opsomming uit sy M-skripsie (klik hier vir die volledige skripsie) oor multikultirele verhoudinge in die NG Kerk kategese van ‘n post-Apartheid Suid Afrika:
Inleiding

As Universiteitsstudent het ek vir die eerste keer daarvan bewus geword dat die Nederduitse Gereformeerde Kerk (NGK) Apartheid ondersteun en op die Bybel gefundeer het. Verder het ek baie bewus van my posisie binne Suid-Afrika as blanke man geword. Onderbewustelik heg ‘n mense bepaalde betekenis aan die kleur van jou en ander mense se vel (Steyn 2001: 47-148). Jansen (2009: 1-144) beskryf hoe tweede generasie jongmense wat nie self deur die Apartheidsera was nie, op ander maniere kennis dra van die gebeure. Hy noem die kennis, indirekte kennis. Indirekte kennis veroorsaak dat hulle soortgelyke standpunte as hulle voorgeslagte inneem. Dit is asof ‘n mense ‘n “geprogrameerde persepsie” het om op ‘n sekere manier oor jouself en oor ander te dink as gevolg van jou kultuur, velkleur, opvoeding en ook dit wat met jou ouers gebeur het. In die artikel gaan die situasie kortliks geskets word. In volgende maand se artikel gaan moontlikhede bestudeer word om dit aan te spreek.
Indirekte kennis
Eva Hoffman (2004: 24-99) het haar navorsing op die tweede generasie van Nazi’s gedoen. Met ander woorde onder mense wie se ouers onder die Nazibedeling geleef het en die Nazi’s ondersteun het. Jansen (2004: 53-59) trek versigtig ‘n verband tussen die Holocaust en Apartheid om te bestudeer hoe die tweede generasie op die trauma reageer. Net soos die groot hoeveelheid ooreenkomste soos byvoorbeeld skuldgevoelens en ontkennig, reken Jansen dat daar ook baie verskille is. Van die verskille sluit in: 1. Die Holocaust het in 'n baie gekonsentreerde tyd gebeur en Apartheid oor 'n langer tyd. 2. Die tweede generasie Duitsers kon in redelike stilte rou omdat die regeringsisteem verander het en baie van die slagoffers se kinders na ander plekke in die wêreld is. Die tweede generasie van die Suid-Afrikaners wie se ouers Apartheid gesteun en daargestel het, word feitlik daagliks met die konsekwensies daarvan en die verhale van die slagoffers in 'n publieke sfeer gekonfronteer.
Tendense in blankeselfpersepsie sedert 1994
Steyn (2001: 47-148) doen empiriese navorsing om aan te toon watter waardes blanke Suid-Afrikaners aan hulle velkleur heg en hoe die siening hulle persepsie van ander rasse of kulture en die samelewing beïnvloed. Die studie word Witheid studies genoem. Die meerderheid van die respondente stem saam dat Witheid ander betekenis dra in die nuwe Suid-Afrika. Hoe hulle dit interpreteer verskil wel. Steyn toon aan dat ‘n groot deel van blankes beleef dat dit wat in die nuwe Suid-Afrika gebeur, nie met blankes moet gebeur nie. Baie respondente voel eintlike dat blandes op verskeie maniere beter en slimmer as ander kultuurgroepe is. Van die respondente voel dat blankes hier is (een ook die enigste groep wat die vermoë het) om Suid-Afrika van al haar probleme te red. Sommige van haar respondente beleef egter die nuwe Suid-Afrika baie positief en soek na nuwe tipe multikulturele verhoudings.
Gibson (2004: 130-131) toon aan dat slegs 0.4% van alle blanke Suid-Afrikaanse respondente in sy navorsings 'n positiewe gesindheid teenoor ander kulture in Suid-Afrika het. Verder het 23.6% van die respondente 'n sterk afkeur vir ander kulture. Die meerderheid van die respondente wou nie 'n opinie gee nie. Slegs 4.6% van die swart respondente hou van ander kulture in Suid-Afrika; 2.1% van die kleurling 40 respondente hou van ander kulture in Suid-Afrika en 4.5% van die respondente van Asiër afkoms hou van ander kulture in Suid-Afrika.
Implikasies vir die NGK

Dit wil voorkom of talle blanke Suid-Afrikaners hulle Witheid verstaan as iets wat hulle beter as ander kulture maak.
Die trauma en gevolge van Apartheid is nog teenwoordig in Suid-Afrika en tref al die kulture op verskillende maniere.
Dit wil voorkom dat die meerderheid van blankes in Suid-Afrika nie regtig volkome wil integreer met ander kulture nie en dat Witheid vir hulle belangriker as 'n algemene Suid-Afrikaanse narratief is.

